
	ХҮҮХДИЙН ХҮЧ

	“МОНГОЛЫН ЗОХИОЛЧДЫН ЭВЛЭЛ”, “Улсын хэвлэл” Улаанбаатар хотноо 1954 онд эрхлэн хэвлүүлсэн “Л. Н. Толстой : ӨГҮҮЛЛЭГҮҮД” номоос  

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Д. Лодойдамба монголчлов.

	ХҮҮХДИЙН ХҮЧ

	— Алагтун! Буудагтун? Новшийг одоохон бууд! Ал! Яргачны багалзуурыг нь тас тат! Ал! Ал!.. гэж цугларагсад эрэгтэй эмэгтэй олон хүмүүс хашхиралдаж байв. 

	Маш олон хүн цугларан гудамжаар хүлээтэй хүн дээгүүр харж чанга чанга гишгэлэн явж байв. Өөрийг нь тойрон хүрээлсэн хүмүүсийг жигшин занаж байгаа нь түүний эрэлхэг цогт царайд илхэн байлаа. 

	Энэ бол ард түмэн засгийн эсрэг байлдаж байхад засгийн талд байсан хүмүүсийн нэг юм. Одоо түүнийг баривчлаад, цаазлах гэж байгаа юм. 

	«Яах ч билээ дээ! Манай талын хүч хүрэлцсэнгүй. Яадаг билээ? Одоо тэдний засаг тогтов. Алах нь, тэгж алуулах нь ч хэрэгтэй болов уу» гэж энэ хүн бодоод, мөрөө хавчин олны цуглаанаас гарсан хашхиралт тийш хүйтнээр инээмсэглэв. 

	— Энэ чинь бүр өглөө бид рүү буудаж байсан айхтар хүн шүү дээ? гэж цугларагчдын дундаас хашхирч байв. 

	Олон хүн зогссонгүй, түүнийг цааш авч явлаа. Өчигдөр нь алагдсан цэргүүдийн хүүр арилгаагүй байгаа гүүрний тэндэх гудамжинд очмогц хүмүүс улам уурлан хилэгнэж байв. 

	— Битгий хойшлуул! Муу золигийг цааш нь явуулаад яах вэ, наанаа бууд! гэж хүмүүс хашхиралдав. 

	Олзлогдсон хүмүүс зөвхөн толгойгоо дээш өргөж царайгаа барайлган явж байв! Тэр, цугларсан олон хүмүүсийг үзэн ядаж байгаагаас нь илүү тэд өөрийг нь үзэн ядаж байх шиг түүнд санагдав. 

	— Урвагчид! Хаад! Хамба лам нар! Энэ новш! Бүгдийг нь сөнөө? Ал! Одоо алчих! гэж эмэгтэй хүний дуу хангинав. 

	Цуглааны удирдагч нь түүнийг талбай дээр аваачиж тонилгохоор шийдвэрлэв. 

	Талбайд хүртэл ойрхон болжээ. Цуглагсдыг чимээгүй болох мөчийн дотор тэдний ард хүүхэд уйлах чимээ сонстов. Зургаан настай жаал:

	— Аав аа! Аав аа! гэж эхэр татан хашхирч, олзлогдсон хүнд хүрэхийн тул хүмүүсийн дундуур чихэлдэж байв. 

	— Аав аа! Эд чамайг яах гэж байгаа юм бэ? Зогсооч! Зогсооч! Намайг аваач! Аваач! 

	Хашхирах дуу хүмүүсийн цаана, хүүхдийн ирж явсан зүгт манарч, цугларсан хүмүүс хүчинд автагдсан мэт түүний өмнө зам тавиад тэр хүүхэд эцэг рүүгээ улам ойртож байв. 

	— Яасан жижигхэн жаал бэ! гэж нэг эмэгтэй хэлэв. 

	— Чамд хэн хэрэгтэй вэ? гэж өөр нэг эмэгтэй хэлээд хүүхэд рүү бөхийв. 

	— Аавдаа очно! Намайг аав руу минь явуул! гэж хүүхэд чарлав. 

	— Жаалаа хэдэн настай вэ? гэхэд

	— Та нар аавыг минь яах гэсэн юм бэ? гэж тэр жаал хариулав.

	— Хүү минь яв. Ээждээ оч гэж нэг эрэгтэй хүн хэлэв. Олзлогдсон хүн хүүхдийн дууг сонсож, түүний хэлж байгаа үгийг мэдээд царай нь улам гунигтай болов. Тэгээд хүүхдэд, ээждээ оч гэж хэлж байсан хүн рүү:

	— Наад хүүхэд чинь эхгүй юм шүү! гэж хашхирав. 

	— Жаал хүү, хүмүүсийн дундуур улам чихэлдэж байж эцэгтээ хүрээд түүний гараас шүүрч авлаа. 

	Хүмүүс мөн «Ал! Ал! Дүүжил! Новшийг бууд!» гэж хашхиралдав. 

	— Чи юунд гэрээс гарав? гэж эцэг нь хүүдээ хэлэв. 

	— Эд таныг яах гэж байгаа юм бэ? гэж хүүхэд нь хэлэв. 

	— За чи ингэ гэж эцэг нь хэлэв. 

	— Яа гэж?

	— Катяг танина биз дээ

	— Манай айлын уу? Танилгүй яах вэ?

	— За тийм, түүн дээр очоод байж бай... Харин би... Би очно.

	— Тантай л цуг явна гэж хэлээд хүүхэд уйлав. 

	— Яагаад тэр вэ?

	— Эд таныг зодно. 

	— Үгүй, хаанаас. Тэгэхгүй. 

	Олзлогдсон хүн хүүхдийн гарыг тавиулж, цуглааныг удирдаж байсан хүний дэргэд очоод:

	— Сонсооч, намайг дуртай газраа л алаарай, гагцхүү үүний дэргэд битгий гэж хүүхдээ заагаад, миний хүлээг хоёрхон минут тайлаад, гар дээрээс барьж бай. Би хүүхдэдээ, та нарыг надтай хамт зугаалах гэж байгаа миний найзууд гэж хэлээд түүнийг явуулчихъя. Харин тэгээд... Тэгээд дураараа алаарай гэв. 

	Удирдагч зөвшөөрөв. 

	Тэр үед олзлогдсон хүн хүүхдээ гар дээрээ дахин аваад:

	— Хүү минь Катяд оч гэж хэлэв. 

	— Та яах вэ?

	— Чи харж байна уу? Би энэ нөхөдтэйгөө зугаална. Бид бас жаахан явна. Харин чи яв, би очно. 

	Миний хүү яв даа гэв. 

	Жаал хүү эцгийнхээ гар дээрээс бууж ийш тийшээ харж юм бодов. 

	— Яв л даа хонгор минь, би очно. 

	— Очно биз?

	Хүүхэд эцгийнхээ үгэнд оров. Тэр жаалыг нэг эмэгтэй хөтөлж хүмүүсийн дундаас гаргав. 

	Олзлогдсон хүн хүүхдийг далд ормогц:

	— Би одоо бэлхэн байна. Намайг ал гэв. 

	Гэтэл ямар нэг тэсвэрлэшгүй бөгөөд огт үл ойлгогдох юм болов. Энэ бүх минутад өнөөх олзлогдсон хүнийг үзэн ядаж байсан энэрэх сэтгэлгүй, хатуу ширүүн хүмүүсийн сэтгэл нь уярч, нэг эмэгтэй:

	— За мэдэж буцлаа. Түүнийг тавих сан гэж хэлэв. 

	— Түүнийг бурхан таалжээ, тавьчих гэж бас нэг хүн хэлэв. 

	— Тавьчих! Тавьчих! гэж хүмүүс нижигнэлдэв. Ганц минутын өмнө хүмүүсийг үзэн ядаж байсан энэ бардам бөгөөд энэрэх сэтгэлгүй хүн өөрөө буруутан болохоороо нүүрээ дарж, цурхиран уйлсаар хүмүүсийн дундаас зугтан гүйхэд нь хэн ч түүнийг зогсоосонгүй. 

	 

	

	 


1954 оны хэвлэл “Л. Н. Толстой : ӨГҮҮЛЛЭГҮҮД” номын ГАРЧИГ

	 

	Гурван үхэл

	Полинушка

	Кавказад олзлогдсон хүн

	Нэг хүнд хэчнээн газар хэрэгтэй вэ?

	Франсуаза

	Их үнэтэй юм байна шүү

	Эзэн ажилтан хоёр

	Найрын дараа

	Алеша ваар

	Жимс

	Ядуу хүмүүс

	Хүүхдийн хүч

	Ходынка

	Санамсаргүй

	 

	 

	 


1954 оны хэвлэл “Л. Н. Толстой : ӨГҮҮЛЛЭГҮҮД” номын Хэвлэн нийтлэлийн мэдээлэл

	 

	МОНГОЛЫН ЗОХИОЛЧДЫН ЭВЛЭЛ

	 

	Л. Н. Толстой

	 

	ӨГҮҮЛЛЭГҮҮД

	 

	Редактор Б. Дэмчигдорж

	 

	Улсын хэвлэл

	1954

	Улаанбаатар

	 

	Редактор Б. Мягмаржав

	Техник редактор Б. Дашлэгцэг

	Хавтасны чимэглэлийг зураач С. Нацагдорж 

	Уран сайхны редактор В. Одгийв

	Корректор М. Сүх, Ц. Нямжив      

	 

	1954 оны 1 дүгээр сард өрөлтөд оруулж, мөн оны 5 дугаар сард хэвлэлд шилжүүлж 8000 ширхэг хэвлэв. 

	Хэвлэлийн хуудас 14¼ 

	Цаасны хэмжээ 60X92 1/16

	Б— 015113      

	Захиалсан № 329

	 

	Улсын Хэвлэл ба Хэвлэлийн Үйлдвэрлэлийг Эрхлэх Газрын харьяа Сүхбаатарын нэрэмжит Хэвлэх үйлдвэрт хэвлэв. 

	Чойбалсангийн гудамж. 2. Улаанбаатар.

